
IZVJEŠTAJ O AKTIVNOSTIMA

HELSINŠKOG KOMITETA ZA LJUDSKA PRAVA U BIH

(period januar – decembar 2009. godine)

U 2009. godini Helsinški komitet za ljudska prava u BiH je nastavio rad na  praćenju stanja ljudskih prava i sloboda, njihovoj promociji i zaštiti shodno međunarodnim standardima. Javnim saopštenjima, izvještajima, upućenim informacijama nadležnim domaćim i inostranim institucijama ukazivano je na rasprostranjenu pojavu diskriminacije u bosanskohercegovačkom društvu, koja rezultira brojnim i grubim kršenjem ljudskih prava i sloboda građana. 
Predstavnici HK, učestvujući na javnim debatama  u otvorenim programima radija i televizije posvećenim ljudskim pravima takođe su reagavali i upozoravali javnost na ove pojave. Na taj način vršen je pritisak na vlasti da mijenjaju svoje prakse i politike ponašanja prema ljudskim pravima građana u Bosni i Hercegovini.
Helsinški komitet za ljudska prava u BiH je krajem novembra Evropskoj komisiji protiv rasizma i netolerancije (ECRI) uputio izvještaj o mjerama poduzetim na suzbijanju rasizma, netolerancije te pojava etničke i vjerske diskriminacije i segregacije u BiH. 
U Izvještaju Helsinški komitet se  posebno osvrnuo na međunarodno-pravne instrumente na čije se poštovanje BiH obavezala, ustavnu i zakonsku regulativu, kao i institucije i specijalizovana tijela koja bi se trebala baviti borbom protiv rasizma, rasne diskriminacije, što uključuje diskriminaciju na osnovu nacionalne, etničke i vjerske pripadnosti. 
Kada se radi o primjeni pozitivnih propisa i stvarnom stanju, Helsinški komitet je obratio pažnju na povratnike i raseljena lica, izbjeglice i azilante, zdravstvenu zaštitu, pravo na penzije, obrazovanje, zapošljavanje, nacionalne manjine i „ostale“, tj. građanke i građane Bosne i Hercegovine koji ne žele ili ne mogu da se izjasne kao pripadnici bilo kojeg konstitutivnog naroda ili nacionalne manjine, a koji se najčešće izjašnjavaju kao „Bosanci“, “Hercegovci“, „Bosanci i Hercegovci“.

U ovom periodu Helsinški komitet, u koaliciji sa više od 30 nevladinih organizacija,  posebno se fokusirao na izvještavanje o stanju ljudskih prava u okviru Opšteg periodičnog pregleda u Bosni i Hercegovini, kao novog mehanizma. Savjeta za ljudska prava Ujedinjenih nacija. Ovaj izvještaj  tematski obrađuje diskriminaciju, nacionalne manjine, zaštitnike ljudskih prava, torturu, nehumano i ponižavajuće ponašanje, seksualne manjine, nasilje zasnovano na polu i rodu, osobe sa invaliditetom, pravo na adekvatno obrazovanje, dječija prava, socijalna prava, slobodu izražavanja, slobodu udruživanja, korupciju i ljudska prava. Na kraju izvještaja upućeno je pet preporuka  vlastima Bosne i Hercegovine kojim se upozoravaju na ogroman raskorak između međunarodno preuzetih obaveza  s jedne strane i postojeće prakse s druge strane,te da je neophodno  učiniti temeljitu analizu primjene ratifikovanih međunarodnih konvencija i uspostaviti konkretne programe njihove primjene. Izvještaj je upućen Kancelariji visokog komesara za ljudska prava (OHCHR) u septembru 2009. godine.
U julu 2009. godine usvojen je Zakon o zabrani diskriminacije.  Značajno je  istaći da poglavlje 7 pomenutog zakona, propisuje usaglašavanje ostalih propisa i drugih zakona, sa ovim zakonom.  Rok za usaglašavanje je godinu dana.  
Helsinški komitet, putem svoje radne grupe, prati implementaciju ovoga zakona i uspostavljanje mehanizama za borbu protiv diskriminacije kao i  usaglašavanje postojećeg zakonodavstva sa Zakonom o zabrani diskriminacije. Sporost nadležnih vlasti u ovim procesima je vidljiva, a  praksa Pravne službe Helsinškog komiteta ukazuje na to da se u ovom periodu povećao broj prijava građana. Mobing,  diskriminacija pri zapošljavanju, diskriminacija na osnovu pripadnosti seksualnim manjinama, su pojave na koje građani češće ukazuju nego prije, tražeći zaštitu i intervenciju Helsinškog komiteta.
Helsinški komitet je nastavio rad na pružanju besplatne pravne pomoći građanima BiH. Broj predmeta  u 2009. godini iznosio je 4719. Novootvorenih predmeta je bilo 710. Iz prethodnih godina (2000. – 2008. godina), Pravna služba je prenijela 4009 predmeta, na čemu je nastavila rad, insistirajući kod sudova i državno-upravnih organa na efikasnijem odnosu prema ovim predmetima. Po osnovu pojedinačnih prijava građana o kršenju njihovih prava, upućeno je 358 preporuka i urgencija  i obavljen 261 monitoring pred sudovima i organima uprave. Također, uposlenici Pravne službe su dali 1066 pravnih savjeta građanima. Kada se radi o strukturi zaprimljenih predmeta u 2009. godini,  njih 318 se odnosi na predmete kod organa uprave, 240 predmeta se vodi u okviru sudskog procesa, a 152 su iz radnog odnosa. Broj zaključenih predmeta u 2009. godini je iznosio 588. Pravni tim HK u BiH je upućivao mišljenja, preporuke i urgencije nadležnim vlastima kako bi skrenuo pažnju na promjenu praksi i politika u primjeni donešenih zakona, te na takav način smanjio povrede ljudskih prava građana u Bosni i Hercegovini.
Projekti pružanja besplatne pravne pomoći i rada na anti-diskriminatornim politikama i praksama u BiH, su realizovani uz podršku Švedskog helsinškog komiteta koji se od septembra 2009. zove Civil rights defenders.
Helsinški komitet za ljudska prava u BiH, u okviru misije promocije i zaštite ljudskih prava,  kontinuirano je pratio oblast izvršenja krivičnih sankcija u Bosni i Hercegovini. Prije svega, cilj je bio snimanje stanja ljudskih prava osuđenika u kazneno-popravnim zavodima u Bosni i Hercegovini. 
Aktivnost se odvijala kroz neposredne kontakte sa menadžmentom zavoda, vaspitačima, stražarima, zdravstvenim osobljem i osuđenicima. Interes Helsinškog komiteta je išao u pravcu poštivanja međunarodnih standarda iz oblasti izvršenja krivičnih sankcija i pojava torture, nehumanog i ponižavajućeg postupanja ili kažnjavanja (smještaj, zdravstvo, ishrana, prava na korištenje pogodnosti, resocijalizacija, obrazovanje žalbe osuđenika). Također, važan aspekt rada HK u BiH prema zatvorskoj populaciji, jeste i rad Pravne službe HK u BiH na pružanju besplatne pravne pomoći osuđenicima koji su se obraćali Komitetu.
Ove aktivnosti HK u BiH su prepoznate i od Ministarstva pravde BiH.  Naime, u okviru  Strategije reforme sektora pravde u Bosni i Hercegovini i njenog Akcionog plana,  odnosno komponente II,  koja se odnosi na izvršenje krivičnih sankcija, Helsinški komitet se angažuje na preuzimanju odgovornosti za sistemsko praćenje i ocjenu provedbe mjera utvrđenih u okviru ovoga plana.
Projekat „Civilno društvo i lokalna zajednica“ je projekat koji se realizovao putem jednodnevnih seminara u sedam lokalnih sredina, sa učesnicima iz 17 gradova u BiH (Mostar, Čapljina, Nevesinje, Srebrenica, Tuzla, Zvornik, Bijeljina, Velika Kladuša, Bihać, Sanski Most, Prijedor, Mrkonjić Grad, Bosansko Grahovo, Jajce, Goražde, Šipovo i Glamoč). Seminari su namijenjeni predstavnicima zakonodavne i izvršne vlasti, te radnih tijela općinskih vijeća,  odgovornim za  ostvarivanje i afirmaciju ljudskih prava i sloboda u lokalnim zajednicama te nevladinim organizacijama. Cilj ovih seminara je bio osposobljavanje Opštinskih komisija za ljudska prava da efikasnije štite prava građana, te otvaranje dijaloga, razmjena iskustva i znanja o međunarodnim standardima i instrumentima o ljudskim pravima, shodno postojećim praksama i  obavezama lokalnih zajednica, te zajedno promišljati i tražiti puteve i riješenja za kvalitetnije i sveobuhvatnije politike uključivanja građana u procese donošenja odluka u lokalnim sredinama. Na seminarima je bilo prisutno oko 175 učesnika. Nakon realizacije seminara, monitoring tim Helsinškog komiteta je posjetio lokalne sredine.
Oba projekta, Monitoring stanja ljudskih prava u zatvorima u BiH i Civilno društvo i lokalna zajednica, su realizovani u saradnji sa Norveškim helsinškim komitetom.

HK u BiH, uz podršku Fondacije Heinrich Böll iz Bosne i Hercegovine, realizovao je i projekat „Monitoring stanja ljudskih prava u okolišu – princip slučaja” sa ciljem uvida dostignutog stepena zaštite i poštivanja treće generacije ljudskih prava,  prava na zdrav život i okoliš.
Osnovne aktivnosti su bile vezane za  ostvarivanje dijaloga i prikupljanje informacija o odnosu prema okolišu u lokalnim zajednicama. Ostvareni su kontakti sa lokalnim ekološkim nevladinim organizacijama, predstavnicima lokalnih i kantonalnih  vlasti, privrednih organizacija, inspekcija i nadležnih zdravstvenih organizacija. Projekat je zahtijevao uvid u stanje ljudskih prava iz oblasti okoliša na sljedećim lokacijama: Jajce, Zenica, Srebrenica, Unsko-sanski kanton (Bihać, Bosanska Krupa i Bužim) i Jablanica/Mostar (Prenj, Čvrsnica i Čabulja). Izvještaj o realizaciji projekta, tj. Izvještaj o stanju ljudskih prava u okolišu je predstavljen javnosti na press konferenciji održanoj 30. novembra u Sarajevu.
Projekat „Kroz koaliciono zagovaranje do zdravstvene zaštite za sve“, Helsinški komitet
realizuje u partnerstvu sa organizacijom ICVA, koja je nosilac ovog projekta, sa ciljem osiguranja zdravstvene zaštite isključenih grupa građana kroz izmjene zakona (o zdravstvenom osiguranju i zdravstvenoj zaštiti u oba entiteta) zasnovane na evropskim i međunarodnim standardima. Projektne aktivnosti se fokusiraju na izgradnju i aktivnosti koalicije od 15-tak nevladinih organizacija i predstavnika sindikata, s tim da su krajnji korisnici osjetljive grupe građana, bilo isključene iz sistema ili sa teškoćama u ostvarivanju prava na zdravstvenu zaštitu (pripadnici romske manjine, djeca, žene, osobe sa invaliditetom, povratnici u manjinska područja). Ovaj projekat je podržan i od drugih nevladinih organizacija, koje aktivno učestvuju u njegovoj realizaciji, a projekat finansiraju Centri civilnih inicijativa (CCI).
I u ovoj godini je nastavljen rad na edukaciji srednjoškolaca o ljudskim pravima  kroz program „Škola ljudskih prava za mlade“. Održane su četiri takve škole na kojima je učestvovalo oko 80 srednjoškolaca i 16 edukarora..

HK u BiH je, preko koordinatora za mlade i omladinske grupe,  bio  jedan od organizatora festivala „Gradimo mostove, a ne zidove“, koji je održan  krajem aprila u Mostaru. Paralelno sa festivalskim programom održane su i dvije škole - Regionalna Škola ljudskih prava za mlade, te Škola globalnog razumijevanja čiji polaznici su bili mladi iz Norveške, Amerike, Hrvatske, Bosne i Hercegovine, Srbije, Kosova, Crne Gore i Makedonije. Pored Helsinškog komiteta BiH, organizatori Festivala su bili: Helsinški odbor za ljudska prava u RS – Bijeljina, Centar za mirovne studije – Zagreb, Helsinški odbor Srbije – Beograd, Inicijativa mladih za ljudska prava – Priština, Crnogorski helsinški komitet – Podgorica, Helsinški komitet za ljudska prava u Makedoniji – Skopje, te Norveški helsinški komitet, Opština Drammen (Norveška) i Opština Red Wing (Minesota, SAD). Održavanje Festivala su finansijski podržali Ministarstvo inostranih poslova Norveške, i Ambasada Kraljevine Norveške u BiH.
Posebno treba naglasiti  rad Omladinske grupe HK u BiH koja djeluje u okviru Helsinškog komiteta  od 2004. godine. U 2009. godini realizovala je projekat pod nazivom „Ista prava – različiti mi“, sa ciljem povećanja kapaciteta Omladinske grupe, kroz edukaciju i informisanje o problemima LGBTTIQ populacije,  i  prenošenja tih znanja na srednjoškolce u Kantonu Sarajevo i Istočnom Sarajevu. Projekat je realizovan uz finansijsku podršku Norveškog helsinškog komiteta. Također, članovi Omladinske grupe su u ovoj godini učestvovali  na Regionalnoj putujućoj školi pod nazivom „Putujemo i promovišemo mir“ i organizovali potpisivanje peticije „Put jugoistočne Evrope ka EU, zajedno”.

U toku 2009. godine, Helsinški komitet je bio domaćin stranim i domaćim organiziranim grupama studenata, novinara, aktivista, koji su željeli dobiti više informacija o metodama i načinu rada Helsinškog komiteta BiH, te o stanju ljudskih prava i sloboda u Bosni i Hercegovini. 

Značajno je napomenuti da su članovi Upravnog odbora, kao i članovi profesionalnog tima HK BiH bili učesnici brojnih lokalnih i međunarodnih skupova, na kojima su bila tretirana pitanja zaštite ljudskih prava i sloboda. Članovi UO HK BiH bili su angažirani i kao uvodničari i  panelisti na brojnim, kako nacionalnim, tako i međunarodnim skupovima. Također je evidentno učešće u otvorenim programima radija i televizije. Ilustracije radi, predsjednik HK BiH je bio akter na više od 30 međunarodnih skupova.
Tokom 2009. godine Helsinški komitet je izdao jedan broj Glasnika HK u BiH.

Saopštenja, otvorena pisma, apeli, press konferencije

11. februara 2009. godine organizovana je press konferencija na kojoj je prezentiran Izvještaj o stanju ljudskih prava u BiH u 2008. godini. Bilo je prisutno preko 30 agencija i predstavnika medijskih kuća sa prostora cijele Bosne i Hercegovine. Izvještaj je upućen Predsjedništvu BiH, Parlamentarnoj skupštini BiH, Vladi i nadležnim ministarstvima Bosne i Hercegovine i entiteta, međunarodnim organizacijama i Visokom predstavniku u BiH, ambasadama u BiH, te zainteresovanim nevladinim organizacijama i pojedincima u BiH. Izvještaj je također objavljen na web stranici Helsinškog komiteta.

U toku 2009. godine Helsinški komitet  se 21 put obratio javnosti,  nadležnim vlastima, međunarodnim organizacijama i pojedincima. Organizovane su dvije konferencije za štampu.
Zajednička karakteristika svih saopštenja, otvorenih pisama i pisama upućenih institucijama vlasti i pojedincima je ukazivanje Helsinškog komiteta na nedovoljan angažman i uočene propuste koji su doveli do različitih pojava kršenja ljudskih prava i sloboda.Insistirano je na efikasnoj i dosljednoj implementaciji domaćih zakona i međunarodnih standarda koji tretiraju oblast ljudskih prava i sloboda. 

· 24. januara Helsinški komitet je obavijestio javnost da je u Sarajevu 22. i 23. januara održan susret članica Koalicije za evropske integracije (COREI) koju čine organizacije iz Hrvatske, Bosne i Hercegovine, Srbije, Crne Gore, Kosova, Makedonije i Albanije. Dosadašnja dvogodišnja saradnja unutar Koalicije je pozitivno ocijenjena, a parafiran je i Memorandum o razumijevanju koji, između ostalog, naglašava značaj regionalne saradnje u kontekstu približavanja naših zemalja Evropskoj uniji. Razgovarano je i o budućoj saradnji kao i o mogućnostima da Koalicija pojača svoj uticaj na vlade naših zemalja kako bi se ubrzao proces reformi a time i približavanje evropskim integracijama.Istaknuta je  važnost sasradnje sa Regionalnim savjetom za saradnju čiji rad snažno podržavaju.  O tome je obaviješten i Hidajet Biščević, generalni sekretar Regionalnog savjeta za saradnju u Sarajevu.
· 26. januara je upućeno pismo gospodinu Miroslavu Lajčaku, Visokom predstavniku za BiH. U pismu se izražava nezadovoljstvo odnosom Visokog predstavnika, prema akterima civilnog društva u Bosni i Hercegovini. Nevladine organizacije, akademski krugovi, instituti, nezavisni eksperti, ostali su van dometa interesovanja gospodina Lajčaka,   posvetio im je malu  pažnju čime se praktično odrekao jednog potencijalnog saradnika u ostvarivanju ciljeva. Smatra se da je Visoki predstavnik podcjenio i zanemario ulogu civilnog društva i da ga nije prihvatio kao partnera.
· Istog dana upućeno je pismo preporuke i upozorenja predsjedavajućem Vijeća ministara, Nikoli Špiriću, Safetu Haliloviću, Ministru za ljudska prava i izbjeglice BiH, i članovima Vijeća ministara BiH, u kojem se naglašava da je odluka Vijeća ministara o neprihvatanju dvojice pripadnika tzv. „alžirske grupe“ iz zatvora u Guantanamu, u neskaldu sa Evropskom konvencijom za ljudska prava na čiju se primjenu BiH obavezala Ustavom. Država nije dužna da poštuje prava i slobode samo svojih državljana već i svih onih koji imaju boravište na njenoj teritoriji, a to je sa pomenutom dvojicom ljudi bio slučaj prije njihovog nezakonitog izručenja u Guantanamo. Poštujući međunarodno pravo Bosna i Hercegovina je danas, nakon oslobađajuće presude Vrhovnog suda SAD-a, dužna da ih prihvati.
· 29. januara  upućeno je pismo premijeru Federacije BiH Nedžadu Brankoviću, u kojem se on podsjeća da je Zakonom o zaštiti pripadnika nacionalnih manjina Federacije BiH, usvojenom u septembru 2008. godine,  predviđeno formiranje Vijeća nacionalnih manjina F BiH, koje ima savjetodavni karakter. Međutim, u organizaciji Ministarstva pravde održan je sastanak sa ciljem osnivanja ovoga tijela i tom prilikom se ispostavilo da postoje mnoge nejasnoće vezane za proces njegovog osnivanja, što jasno govori da sadašnji status Vijeća nacionalnih manjina nije jasan, vezano za nadležnost i odgovornost za njegovo djelovanje u smislu organizaciono tehničkih pitanja, finansiranja, predlaganja podzakonskih akata itd. S toga, predsjednik Vlade F BiH treba preduzeti određene radnje, kako bi se omogućio normalan rad Vijeća nacionalnih manjina, kao važan korak ka unapređenju položaja pripadnika nacionalnih manjina u Federaciji BiH.
· 7. februara, Helsinški komitet prava najoštrije je osudio učestale napade na urednika, novinare i snimatelje emisije „60 minuta“. Prijetnje smrću, fizički napadi, pokušaji ometanja u obavljanju novinarskog posla, predstavljaju orkestrirana nastojanja da se sredstva informisanja stave pod kontrolu i da se ućutkaju kritički glasovi.
· 19. marta, saopštenjem za javnost, osuđen je napad na novinara Slobodana Vaskovića u Trebinju, i tom prilikom je rečeno da je i ovaj put na djelu nasilje koje inspirišu i štite političari i vjerske vođe, u ovom konkretnom slučaju, premijer Republike Srpske, Milorad Dodik, i vladika Zahumsko-hercegovački Grigorije. Također se smatra da je to zastrašivanje i ućutkivanje novinara i medija koji istražuju slučajeve korupcije i kriminala, i da nije dovoljno da organi zaduženi za provođenje zakona sankcionišu neposredne izvršioce napada na novinare, nego ovi organi moraju sankcionisati i inspiratore prijetnji slobodi izražavanja i slobodi mišljenja.
· Pod nazivom „Grigorije priziva inkviziciju“, Helsinški komitet se obratio saopštenjem za javnost 07. aprila, u kome se izražava protest na presudu suda Eparhije Zahumsko-hercegovačke, kojom se borci za ljudska prava, Nikola Sekulović i Blažo Stevović, privremeno isključuju iz Srpske pravoslavne crkve, predstavlja grubo kršenje ljudskih prava i izlazi iz okvira vjerskih sloboda, i smatra se da je nedopustiva ovakva sankcija zbog izraženog mišljenja.
· 13. maja upućeno je pismo predsjedavajućem Vijeća ministara BiH, Ministru sigurnosti, Ministru za ljudska prava i izbjeglice, direktoru Službe za poslove sa strancima i Visokom predstavniku za BiH u kojem se izražava zabrinutost za sudbinu Awada Aimana i Benkhira Aissa koji se nalaze u Izbjegličkom centru u Lukavici.
· 13. juna, Helsinški komitet se obratio pismom Ministru zdravlja Federacije BiH, Safetu Omeroviću, i izdao saopštenje za javnost u kome je rečeno da je stanje neprihvatljivo sa stanovišta ljudskih prava, da još uvjek postoje liste čekanja na lijek Herceptin, od kojeg se liječe oboljeli od tumora dojke. Hitno se traži od Vlade F BiH i Federalnog ministarstva zdravstva da se preduzmu neophodne mjere i da se ove sramne liste ukinu i svakoj pacijentici pruži odgovarajuća pomoć i terapija, a lijek Herceptin učini dostupan svima.
· 29. juna, Helsinški komitet i preko 20 nevladinih organizacija, pozvali su parlamentarce, članove oba doma Parlamentarne skupštine BiH, da odustanu od odlaska na godišnji odmor i da u stalnom zasjedanju pokušaju usvojiti toliko potrebne reforme i na taj način priključe Bosnu i Hercegovinu onoj grupi zemalja koju čeka ukidanje viznog režima sa zemljama Evropske unije.
· 28. augusta upućeno je pismo Abidu Kolašincu, u Službi za skupštinske poslove, Skupštine Kantona Sarajevo, kojom prilikom su dati prijedlozi i primjedbe na tekst Nacrta zakona o javnom okupljanju. Ovi prijedlozi su sumirani u pet osnovnih tačaka, koje uglavnom tretiraju preciznije i decidnije rješavanje zaštite ljudskih prava u pomenutom nacrtu.
· 22. septembra je upućeno pismo Selmi Cikotiću, Ministru odbrane BiH, u kojem mu je predloženo da u okviru njegovih nadležnosti pokrene inicijativu za izmjenu Zakona o oružanim snagama BiH, član 26. kako bi se otvorila mogućnost sindikalnog ili profesionalnog udruživanja unutar Oružanih snaga BiH.
· 24. septembra Helsinški komitet je saopštenjem za javnost osudio napad na Elviru Cerić, novinarku BHRT-a, Enesu Hrustanović, novinarku RTV-a FBiH i snimatelja Hasana Arnautovića iz Bihaća koji je počinio Mujo Beganović, zastupnik stranke SDA u Skupštini Unsko sanskog kantona. U saopštenju se također smatra je vrijeme da se u Bosni i Hercegovini zaustavi eskalacija zastrašivanja, prijetnji i napada na novinare i medije. Ovaj čin nasilja se smatra posebno alarmantim imajući u vidu da dolazi od predstavnika vlasti.
· 27. oktobra, Helsinški komitet se oglasio saopštenjem za javnost u kome oštro osuđuje izrečene prijetnje učesnicima štrajka prosvjetnih radnika osnovnog i srednjeg obrazovanja na području Unsko-sanskog kantona. Ovo se posebno odnosi na optužbe koje je izrekla Vlada Unsko-sanskog kantona, jer HK u BiH smatra da pravo na štrajk je zagarantovano najvišim međunarodnim pravnim aktima, iz oblasti ljudskih prava, kao i Ustavom BiH i Ustavom Federacije BiH, te time ne može biti dovedeno u pitanje ovo pravo od strane izvršne vlasti Unsko-sanskog kantona. Rješenje za ovu situaciju je da nadležne kantonalne vlasti što prije pristupe razgovorima sa predstavnicima sindikata, kako bi se pronašli najbolja rješenja, kojim bi se zaštitili interesi djece i prosvjetnih radnika. Pismo ovakve sadržine je upućeno i ministrima u vladi Unsko-sanskog kantona, Međunarodnoj organizaciji rada ILO, Sindikatima predškolskog, osnovnog i srednjeg obrazovanja, i Samostalnim sindikatima BiH.
· 9. decembra, u okviru obilježavanja Međunarodnog dana ljudskih prava 10. decembra, Helsinški komitet se obratio javnosti saopštenjem pod nazivom „Etnička diskriminacija najviše ugrožava ljudska prava“ i tom prilikom posebno ukazao na odgovornost političara, vjerskih lidera i medija za stanje s kojim smo suočeni. U ime prava svakog građanina, pozvani su političari i vjerske vođe kao i medijski djelatnici da se odreknu jezika mržnje, šovinističke retorike i netolerancije i da stvore atmosferu međusobnog uvažavanja, poštovanja razlika što će nedvojbeno ići u korist i sva tri konstitutivna naroda koja žive u Bosni i Hercegovini, pripadnika nacionalnih manjina i svih onih koji se osjećaju i izjašnjavaju  kao Bosanci i Hercegovci.
Sredstva javnog informisanja su pratili realizaciju svih programa Helsinškog komiteta, o čemu je bh javnost bila redovno informisana.

Izdavačka djelatnost










Helsinški komitet za ljudska prava u BiH je i u 2009. godini nastavio izdavanje Glasnika Helsinškog komiteta (1 broj), u ukupnom tiražu od 500 primjeraka, zahvaljujući, prije svega, pomoći Fondacije Heinrich Böll, Ured u Sarajevu, koja je finansirala izdavanje ovog broja. 
Saradnja sa drugim nacionalnim Helsinškim komitetima i međunarodnim organizacijama


U toku 2009. godine Helsinški komitet za ljudska prava u Bosni i Hercegovini je ostvario saradnju sa nizom organizacija u Bosni i Hercegovini i u inostranstvu. Posebno ističemo veoma dobru, dugogodišnju, saradnju sa Norveškim i Švedskim helsinškim komitetom; Fondacijom Heinrich Böll – Ured u Sarajevu; te sa nevladinim organizacijama zapadnog Balkana.

Saradnja je ostvarena sa nizom nevladinih organizacija u BiH i u regionu; Mrežama COREI, Traži više i Mrežom plus; te organizacijama ICVA, Prava za sve, Centar Žena i društvo, Centar za razvoj i podršku.
Svi dokumenti Helsinškog komiteta za ljudska prava u Bosni i Hercegovini su dostupni na web stranici: www.bh-hchr.org 
Lista aktivnosti HK BiH u 2009. godini

Januar:

24. januar
Sarajevo: Sastanak Koalicije za regionalnu saradnju i evropske integracije
24. januar
Saopštenje za javnost: Parafiran memorandum o razumjevanju organizacija koje čine balkansku Koaliciju za evropske integracije (COREI)
26. januar
Pismo Visokom predstavniku za BiH Miroslavu Lajčaku: Izražavanje nezadovoljstva odnosom prema akterima civilnog društva u BiH

26. januar
Pismo ministrima u Vijeću ministara BiH: Upozorenje na odluku Vijeća ministara o neprihvatanju dvojice pripadnika tzv. Alžirske grupe iz zatvora Guantanamo u Bosnu i Hercegovinu
29. januar
Pismo Nedžadu Brankoviću, premijeru Vlade F BiH: (Ne)formiranje Vijeća nacionalnih manjina Federacije BiH

30. januar
Pismo Aliji Behmenu, gradonačelniku Sarajeva: Podsjećanje na potpisan Protokol o saradnji između Sarajeva, Zagreba i Beograda u okviru Igmanske inicijative; i na Akcioni plan obaveza u borbi protiv rasizma u gradovima u okviru Deklaracije evropske koalicije gradova protiv rasizma
Februar:

07. februar

Sapštenje za javnost: Osuda napada na novinare magazina „60 minuta“
11. februar

Promocija izvještaja o stanju ljudskih prava u BiH za 2008. godinu

19. februar

Posjeta monitoring tima HK u BiH KPZ-u Kula

23. februar

Posjeta monitoring tima HK u BiH KPZ-u Sarajevo

24. februar
Pismo podrške Nikoli Sekuloviću, članu HK u BiH, u povodu fizičkog napada na njega

Mart:

19 mart
Saopštenje za javnost: Osuda napada na novinara Slobodana Vaskovića u Trebinju
23. mart

Posjeta monitoring tima HK u BiH KPZ-u Sokolac

April:

06. april
Pismo predstavniku vjerske zajednice, Jehovini svjedoci, Luci Calcagni: Slučajevi fizičkih nasrtaja, prijetnji, zastrašivanja pripadnika vjerske zajednice Jehovini svjedoci
07. april
Saopštenje za javnost: Osuda kršenja ljudskih prava u slučaju presude suda Eparhije Zahumsko-hercegovačke kojom se borci za ljudska prava Nikola Sekulović i Blažo Stevović privremeno isključuju iz Srpske pravoslavne crkve
11. april
HK u BiH i Omladinska grupa organizovali potpisivanje peticije „Put jugoistočne Evrope ka EU, zajedno”
17. april 
Mostar: Seminar „Civilno društvo i lokalna zajednica“
17./24. april
Mostar: Regionalna škola ljudskih prava za mlade i Festival „Gradimo mostove, a ne zidove!“
Maj:

13. maj
Pismo predsjedavajućem Vijeća ministara BiH, Ministru sigurnosti, Ministru za ljudska prava i izbjeglice, direktoru Službe za poslove sa strancima i Visokom predstavniku za BiH: Zabrinutost za sudbinu Awada Aimana i Benkhira Aissa koji se nalaze u Izbjegličkom centru u Lukavici
24./31. maj 
26. Škola ljudskih prava za mlade u Goraždu

25. maj/01. juni
27. Škola ljudskih prava za mlade u Goraždu

Juni:

02./09. juni
28. Škola ljudskih prava za mlade u Maglaju

03./10. juni
29. Škola ljudskih prava za mlade u Maglaju
09. juni
Pismo Safetu Omeroviću, Ministru zdravstva F BiH: Poziv na ukidanje liste čekanja za lijek Herceptin
13. juni
Saopštenje za javnost: Poziv na ukidanje liste čekanja za lijek Herceptin
29. juni
Saopštenje za javnost: Zahtjev parlamentarcima za stalnim zasijedanjem dok ne budu zadovoljeni kriteriji za ukidanje Šengenskih viza
- 
Misije utvrđivanja činjenica u okviru projekta: „Civilno društvo i lokalna zajednica“
Juli:

14. juli


Posjeta monitoring tima HK u BiH KPZ-u Tuzla
15. juli


Posjeta monitoring tima HK u BiH Okružnom zatvoru u Doboju

16. juli


Jajce: „Monitoring stanja ljudskih prava u okolišu – princip slučaja”
August:

28. august
Pismo Skupštini Kantona Sarajevo: Prijedlozi za izmjene Nacrta Zakona o javnom okupljanju Kantona Sarajevo

28. august
Pismo Zdravku Krsmanoviću, načelniku Opštine Foča: Podrška inicijativi da jedna ulica u Foči dobije ime tragično preminulog Srđana Aleksića
Septembar:

04. septembar 
Mrakovica/Kozara: Seminar „Civilno društvo i lokalna zajednica“
03. septembar

Ostrožac na Uni: Seminar „Civilno društvo i lokalna zajednica“
17. septembar

Vlasenica: Seminar „Civilno društvo i lokalna zajednica“
18. septembar 
Zvornik: Seminar „Civilno društvo i lokalna zajednica“
22. septembar
Pismo Selmi Cikotiću, Ministru odbrane BiH: Prijedlog dopuštenja organizovanja sindikata ili nekog oblika profesionalnog udruživanja u oružanim snagama BiH
24. septembar
Saopštenje za javnost: Osuda napada na Elviru Cerić, novinarku BHRT-a, Enesu Hrustanović, novinarku RTV-a FBiH i snimatelja Hasana Arnautovića iz Bihaća koji je počinio Mujo Beganović, zastupnik stranke SDA u Skupštini Unsko sanskog kantona
Oktobar:

05. oktobar
Zenica: „Monitoring stanja ljudskih prava u okolišu – princip slučaja”
13. oktobar
Pismo Karlu Bildtu, Ministru inostranih poslova Kraljevine Švedske: Osuda hapšenja aktivista Udruženja „Akcija građana“ ispred baze Butmir

- 
Misije utvrđivanja činjenica u okviru projekta: „Civilno društvo i lokalna zajednica“
14. oktobar

Posjeta monitoring tima HK u BiH KPZ-u Mostar

16. oktobar 
Mrkonjić Grad: Seminar „Civilno društvo i lokalna zajednica“
27. oktobar
Saopštenje za javnost: Osuda prijetnji štrajkačima prosvjetarima u Unsko-sanskom kantonu
Novembar:
06. novembar
Srebrenica: „Monitoring stanja ljudskih prava u okolišu – princip slučaja”
07. novembar

Posjeta monitoring tima HK u BiH KPZ-u Bihać

09. novembar
Unsko-sanski kanton: „Monitoring stanja ljudskih prava u okolišu – princip slučaja”
12. novembar
Hercegovačko-neretvanski kanton/županija: „Monitoring stanja ljudskih prava u okolišu – princip slučaja”
13. novembar
Pismo Šemsudinu Dediću, premijeru Vlade USK: Osuda pritisaka od strane vlasti tokom višenedjeljnog štrajka prosvjetnih radnika u Unsko-sanskom kantonu
- 
Misije utvrđivanja činjenica u okviru projekta: „Civilno društvo i lokalna zajednica“
23. novembar

Posjeta monitoring tima HK u BiH KPZ-u Busovača

26. novembar
Pismo – odgovor Diki Bejdić, direktorici JP RTV USK-a, vezano za odnos RTV USK-a prema sindikalnom vodstvu prosvjetnih radnika
30. novembar
Press konferencija: Prezentacija izvještaja o stanju ljudskih prava u okolišu (Jajce, Zenica, Srebrenica, Bihać, Bosanska Krupa, Bužim, Mostar i Jablanica – Studija slučaja)
30. novembar
Pismo Hamdiji Lipovači, načelniku općine Bihać: Podrška inicijativi za davanje imena Srdjana Aleksića ulici u Bihaću
Decembar:

07. decembar
Pismo Sadiku Ahmetoviću, Ministru sigurnosti BiH: Kršenje Evropske konvencije o ljudskim pravima i osnovnim slobodama u slučaj vezano za prolongirano stavljanje pod nadzor osoba afro-azijskog porijekla u Imigracionom centru
09. decembar
Saopštenje za javnost u povodu 10. decembra, Međunarodnog dana ljudskih prava: Etnička diskriminacija najviše ugrožava ljudska prava
Ante Fijamenga 14 b, Sarajevo, Bosna i Hercegovina

